
Pasova velekwana 
toma taula toitoi 
wailai roe voa aonai, 
Iesu Betaniai eagoto. 
Laasaro Betaniai etaluwai, e 
vonai ekwaregato, Iesu na 
kwarega na 
evega-kuliiti-waiato. Ne 
Maria na mulamula ponana 
nama iwavagina lita kapana vetaina 
egapiato, ne Iesu gagena ganapana 
eriga-agiato, e guina na eiru-lakiato. Numa maparana 
vomulamula ponana na evaiato. Vomulamula gautupu 
arana nad lamuna na gekalaawai, voina kamu vagi.



Ne Iudas Isakariota, gagalana ruala talimana ta, 
Rupu Veaga velera kumura geriai eagoto, Iesu pene 
velewaa ira geriai ulanana. Ne ira na 
gekamonagiato aonai, 
geverere-rakavato, e 
gekila-gavuto, moni pia venia. 
Gaurai Iuda na gimarai pene 
tao-kaua rauparana 
etavuawai. 



Ne melo Iesu na evaikilarato 
gelegelerai Pasova velekwana 
gekalaato. Geganiganiwai aonai, 
Iesu na pereti egapiato, Palagu 
evega-namaato, ekala-kava-lugaato, 
evenirato, ne evaikilarato, “Iogapia, 
iogania, e au tauniparaku.”
Ia na kaperi maegapi-itiato, 
evega-namaato mulinai, 
evenirato, 
netiwato, 
“Ioniua, gomi 
maparami.”
 



E au ralaku, Vekapawai Valiguna 
evega-taunataunaana, pene 
vepopo, taunilimalima gutuma 
geria rakava tugamagi-piatogara 
ulanana.



“Simona, Simona o, ono kamonagi! Au na avaikilamina, 
Palagu na Satani rorirori eveniato, gomi pene 
ripaganimi, nama e rakava pene taoware-agira 
ulanana, noo araga talimana na vuiti e momo 
etaoware-agirana vetaira. Na au na gemu warauna 
arapalito, gemu kamonagi ragai pene moira ulanana. 
Ne au geku ai pono 
ruga waikule genai, 
walakavamu pono 
vega-tiligara.” 
 



Petero evega-geleto, netiwato, “Velekou, au goi goti 
vegata tipura numanai pia taora e pita kwarega-kou!”
Iesu ekilato, “Petero, au na avaikilamuna, etoma 
kokoloku rogoti ere kogo aonai, goi na au vega-toitoi 
pono opa-tagoku, pono kila, ‘Au ati ripaku ia,’ 
noponotiwa.” 



Iesu magena melo ria 
geagoto kapu ta arana 
Getesemane, ne ia na 
evaikilarato, netiwato, 
“Enai iotanu-tago, au 
aagona, ana rapali.” 
Ekilato, “Abba, Tamaku o, 
gau maparara goi gemu ai 
kalakalara gelegele. Eviti 
kaperina gekuna ono 
mai-gapi-vagia. Na ati au 
geku ririwa, goimo gemu 
ririwa.” 



Vovetaina gaurai Iudas na Roma vetali talimara e 
Rupu Veaga gitatagona talimara reketa evairato. 
VoRupu Veaga gitatagona talimara voo Rupu 
Veaga velera kamura e Parisea talimara na 
getugurato. Ne voaragai geagoto, 
makerera, malamepara, e mageria 
vetali rinagara. Ne ira taa na 
Rupu Veaga velena kamuna 
gena vetugunagi talimana 
vetali kativana na 
ekulu-veniato, tegana ripana 
kavana epati-vagiato. Na Iesu 
na evaikilarato, “Nea, 
iovega-aikia!” Votalima tegana 
egapi-kaulagiato, evega-namaato. 



Ne ira na Iesu gegapiato, Rupu Veaga velena kamuna 
gena numai geago-agiato. Petero maki ia mulinai 
elakakauto, na mavepakana. Numa kanana aonai 
reketa kalova 
geveagalaato, ne 
getanu-gegelagiato. 
Petero maki ira lagarai 
etanu-talito.



Rupu Veaga velena 
kamuna gena vetugunagi 
talimana ta Petero na 
tegana epati-vagiato 
talimana gena talima ta, 
ia evaikilaato, “Au 
atugamagina, goi maki ia 
goti voaraga aonai 
noopagitamu, pa?” Petero 
maeveopatago-waiato, 
atilovana kokoloku ekogoto. 
Petero elaka-piatito, 
etagi-rakavarakavato. 



Ne tanukou talimara maparara 
gekuliitito, Iesu gevaiagoato kavana 
Pilato genai. Ne Pilato na 
erenagiato, netiwato, “Goi Iuda 
talimara geria king pa?” Iesu 
evega-geleto, 
netiwato, “Pa, okilagiana 
nea.” Pilato aona 
evekwalavito Iesu pene 
luga-vagia, gaura pakurai na

ira taunilimalima 
maevaikila-wairato,
gekogowai-kogowaiwai, gekilato,
 “Ono satauroa, ono satauroa!” 



Gaura pakurai Pilato na Iesu ira 
gimarai etao-kauato pia satauroa 
ulanana. Ne vetali talimara na Iesu 
gegapiato, gevaiagoato. Iesu gena 
satauro evua-itiato, elaka-piatito, 
eagoto kapu arana “Repa Gavana 
Kapunai” Heberu karonai vokapu 
arana “Gologota”.



Vokapu ai ira na Iesu gesatauroato 
talima ruala ria; ta kavatai, ta 
kavatai, Iesu nuganugai.



Ne Rupu Veaga aonai veaga iwavagi kovogana 
vega-gelogavuna rapugana pa ketin 
everale-kavalugato. Iesu ekogoto, 
netiwato, “Tamaku o, palaguku 
goi gimamu ai ataoana!” 
Ekila-gatuto 
mulinai ekwaregato. 



Iosepa, Arimatea vanuga na talimana, 
genugagi-rageawai kaonsela aorai 
talimana ta, Palagu gena 
Basileia ealoawai talimana, 
Pilato genai eagoto, ne 
enogi-namanamaato, 
Iesu tauniparana 
pene gapia 
netiwato.

Voia mulinai 
     Iosepa na rapuga 
  kulokulo namana ta
  evoiato, ne Iesu 
egapi-rigoato, rapuga 
na ekumuato. Kala 
kapuna vatu kovoganai 
evetao-togaato mulinai, 
vatu kamuna na 
vanagi ekule-gavuato.



Velekwa gekala-maavuana tomana 
eaikito vou, Tapati warau ene 
gapia, Rupu Veaga velera 
kamura e Parisea 
talimara Pilato genai 
geagoto, gekilato, 
“Velepara, ai
 gatugamagina, voo 
opakau talimana 
              roe 

magulinai, . . .” 



“. . . ekilato, ‘Toma toitoi mulirai au 
kwarega na mapana 
kuliiti-wai.’ Ne kalai 
geagoto, lega kovogana 
gekou-gavuato vatuna 
geveakaraato, ne 
vegitatago talimara 
getaorato, pia 
   gita-tagoa.”



Tapati eaikito mulinai, epetoma 
toma tovotovonai, amoamo 
elagani-mamamaawai aonai, 
Maria, Magadala garena, 
Maria ta goti geagoto, 
kala kapuna gegitaato. 
Atirau na tanokepo 
kamuna ekwarato, kwalana Velekou 

   gena aneru ta 
kupa na emarigoto, 
vatu ekule-pakaato, 
    ne atanai 
    etanukauto.



Lega kapuna 
gegita-tagoato talimara 
gekali-rakavato gaurai 
gepilupiluwai, ne tano ai 
geketo-talito kwarega 
talimara vetaira. 



Aneru na vogare evaikilarato, 
netiwato, “Ragai iokali, au ripaku 
gomi Iesu, gesatauroato 
talimana, gotavuana. Ia 
enai aikina; ia 
pekuliiti-wai, 
evaikilamito 
gelegelenai. 
Getaoato kapuna 

                                                         iomai-gitaa.”



Ne vogare na lega kapuna geraokwani 
vega-velekeato, makalira e mavererera 
ria gerakato gena melo geriai, 
voaneru gena kila vevega-ripagina 
ulanana. Gelakawai aonai, 
atilovana Iesu ira wailarai 
erugato, netiwato, “Maino 
gomi ria.” Ne wailanai 

gevetiu-talito, 
gagena gevuarato, 
gealiruputali-veniato.



Voia mulinai gena melo gagalana kwapuna 
geganiganiwai aonai, geriai evevega-matagaito, 

egolorato, kwalana ati geria kamonagi e geria ao 
gaoka-poro gaurai, kwalana kwarega na ekuliiti-waito 

mulinai, gegitaato talimara geria kila ati 
gevega-taunataunarato. Iesu Velekou na evaikilarato 
mulinai, Palagu na egapi-itiato, kupai everageto, ne 

Palagu ripana kavanai etanu-talito.



Kwalana Palagu na tanopara 
eulamagi-kamu-iwavagiato gaurai, 
Natuna wala geregana evenirato, 

gaurai ia pia kamonagi-venia 
talimara maparara ati pia 

kwarega, na maguli 
vanagivanagi 

pia vaia.



Roma 3:23
Kwalana taunilimalima maparara rakava talimaramo, pe 
maparara Palagu maekana ralemana iwavagina genana 

tagerevagito.

Roma 6:23
Kwalana rakava voina kwarega, a Palagu gena wareware 

gera Velekou Keriso Iesu genana pita gapia gauna maguli 
vanagivanagi.

     Heberu 9:27 
Evetaloto, taunilimalima maparara veganamo vagi pia 

kwarega, mulinai Palagu na pene agirorira.



Efeso 2:8,9 
Gomi gemi kamonagi genana Palagu na gena vega-namai 
evega-magulimito. Gomi ati matotaumi gemi tiliga na 

govevega-magulito. Aikina, e Palagu gena vevega-nama ita 
evenirato.E ati gomi gemi inagulu pakurai voimi gogapiato 

ga una, pe talima taa na ragai pene veagi-agia.

Roma 10:9,10 
Voo pene murumu na pono kila-matagai, “Iesu Vele 

kou,” noponotiwa, nugamu garakauna na pono 
vega-taunataunaa, ia Palagu na kwarega na 

evega-kuliiti-waiato genai, Palagu na pene vega-magulimu. 
Kwa lana nugana garakauna na evega-taunataunaana 

talimana, Palagu wailanai kala rorirori talimanai eagona; e 
muruna na ekilagi-matagaiana, maguli erawaliana.

 



Ioane 3:16,17
Kwalana Palagu na tanopara eulamagi-kamu-iwavagiato 
gaurai, Natuna wala geregana evenirato, gaurai ia pia 
kamonagi-venia talimara maparara ati pia kwarega, na 
maguli vanagivanagi pia vaia. Kwalana Palagu na Natuna 
ema tugu-rigioato tanoparai, ati tanopara pene agiroria 

ulanana, na tanopara ia pakunai pene maguli gaurai.

1 Ioane 5:11-13 
Kila taunatauna ea: Palagu na maguli vanagivanagi warau 

evenirato, e vomaguli vanagivanagi ia Natuna aonai.
Palagu Natuna egapi-rageato talimana na maguli evaiato. 
A Palagu ati egapi-rageato talimana na maguli ati evaiato 
Ekilara gomi, Palagu Natuna arana govega-taunataunaana 

talimami, atalo-venimina, kwalana pio ripa, gomi warau 
maguli vanagivanagi govaiato.

